Skjal 1

Orðingarnar í broytingaruppskotinum samanbornar við galdandi lóg
	Galdandi løgtingslóg
Løgtingslóg nr. 49 frá 20. juli 1978 um val til Føroya Løgting, sum seinast broytt við við løgtingslóg nr. 27 frá 21. mars 2002. 

§ 1. Løgtingið hevur í minsta lagi 27 og hægst 32 limir. 

27 limir verða valdir við lutfalsvali í fylgjandi 7 valdømum: 

1.

Norðoya sýsla, 4 limir,

2.

Eysturoyar sýsla, 5 limir,

3.

Norðstreymoy, 2 limir

4.

Suðurstreymoy, 8 limir

5.

Vága sýsla, 2 limir,

6.

Sandoyar sýsla, 2 limir,

7.

Suðuroyar sýsla, 4 limir.

Heraftrat verða møguliga valdir upp til 5 limir eftir reglunum í §§ 32 og 33. 

IV. Løgtingsvalnevndir

§ 12. Landsstýrið velur fyri 4 ár eina valnevnd fyri hvørt valdømi við 3 limum og 1 tiltakslimi fyri hvønn av limunum. Nevndin skipar seg sjálv. Limirnir hava skyldu at taka við starvinum uttan so, at teir hava fylt 60 ár ella eftir landsstýrisins meting hava lógligt forfall. 

§ 15.
- - -

Stk. 2. Verður val, antin tí at løgtingið ella løgmaður hava skrivað út nýval, sendir løgmaður alt fyri eitt út kunngerð um hetta og ásetir valdagin við í minsta lagi 6 viku freist og í mesta lagi 8 viku freist, eins og løgmaður samstundis sigur valnevndunum frá hesum. Verður val, antin tí valskeiðið er úti, ella tí løgtingið hevur samtykt upploysing, sendir løgmaður út kunngerð um hetta og ásetur valdagin við í minsta lagi 6 vikur freist eins og løgmaður samstundis sigur valnevndunum frá hesum. Hesar senda skjótast gjørligt boð til øll valstýrir, sum í seinasta lagi eina viku frammanundan valinum lýsa stað og klokkutíð fyri valinum eftir vanligum reglum. 

§ 16. Løgmaður gevur hvørjum flokki eina bókstavamerking, sum nýtt verður til valevnislistar floksins í øllum valdømunum. Hvør flokkur eigur um gjørligt at fáa sama bókstav, sum hann áður hevur nýtt til onnur val. 
§ 17. Valið fer fram eftir listum, har ávísir persónar bjóða seg fram sum valevnir í einum valdømi. 

Stk. 2. Ein valevnislisti má ikki hava fleiri valevni enn trý fleiri enn talið av løgtingsmonnum, tó ongantíð meiri enn tað dupulta, ið veljast skulu í valdøminum. Um henda treyt verður ikki hildin, skal listin verða lýstur ógildugur. 

 Stk. 4. Valevnislistarnir mugu vera formanninum í avvarðandi løgtingsvalnevnd í hendi í seinasta lagi kl. 18.00 3 vikur frammanundan valdegnum. 

Stk. 6. Ongin má stilla upp samstundis til val í ymsum valdømum ella sum valevni hjá meira enn einum flokki ella stilla upp uttanflokka og samstundis taka undir við einum flokki. Ger nakar ímóti hesum, verður valið, um tað fellur á hann, ógildugt. 
§ 18. Stillar sami flokkur fleiri listar upp í sama valdømi ella biðja fleiri listar um at fáa somu bókstavamerking, setur valnevndin eitt tal aftrat bókstavamerkinum (A1, A2, A3 o.s.fr.). 

Stk. 2. Í seinasta lagi kl. 18.00 14 dagar áðrenn valdagin kann ein flokkur skrivliga boða formanninum fyri viðkomandi løgtingsvalnevnd frá, hvønn ella hvørjar valevnislistar hann góðkennir sum listar floksins. Verður ongin tílík fráboðan gjørd, verða teir valevnislistar, sum taka undir við flokkinum, roknaðir sum góðkendir av honum. Valevnislistar, sum ikki verða góðkendir av flokkinum, verða at rokna sum uttanflokkalistar. 

§ 29.
- - - 

Stk. 3. Formaðurin í valstýrinum sendir skjótast gjørligt í innsiglaðum pakka løgtingsvalnevndini í viðkomandi valdømi allar vallistar, atkvøðuseðlar og útskrift úr valbókini. 
§ 30. Endaliga uppgerðin av valinum í valdøminum verður gjørd av viðkomandi løgtingsvalnevnd í seinasta lagi vikudagin aftaná valið á tí staði, har valnevndarformaðurin býr. 

Stk. 4. Valnevndin kann ikki havna atkvøður, av tí at hesar falla á persónar, hvørs valbæri er ivasamt, men skulu tílíkir spurningar um neyðugt avgerast av løgtinginum. Nevndin ger síðan ta endaligu uppgerðina yvir úrslitið av atkvøðugreiðsluni í valdøminum. Úrslitið verður innført í valbókina og kunngjørt fyri teim hjástøddu. 

§ 31. Uppgerðin av valinum verður gjørd soleiðis, at fyrst verður avgjørt, hvussu nógv valevni skulu verða vald fyri hvønn valevnislista. Samlaða atkvøðutalið fyri hvønn valevnislista verður at býta við 1, 2, 3 o.s.fr. til hvørt atkvøðutalið er býtt við tali eins stórum og talið av sessum, sum avvarðandi valevnislisti kann hugsast at fáa í mesta lagi. Hægsta býtingartalið, sum soleiðis kemur fram, gevur tí lista, sum fær tað í sín lut, rætt til lim nr. 1, næsthægsta býtingartalið gevur tí lista, sum fær tað í sín lut, rætt til lim nr. 2 o.s.fr., til talið á umdømisvaldum limum, ið valdir skulu verða, er býtt millum teir ymisku valevnislistarnar. Standa býtingartølini á jøvnum, skal lutakast fara fram. Lutakastið verður tikið av formanni valevndarinnar, meðan tey, ið hjástødd eru, síggja. 


§ 32. Aftaná at landsstýrið hevur móttikið tær í § 31 nevndu útskriftir, verður á henda hátt roknað út, um eitt ella fleiri av teimum 5 eykaumboðunum skulu setast og um so verður hvussu. 
Stk. 2. Bert flokkar, sum eru kunngjørdir eftir reglunum í § 16 kunnu fáa nakað eykaumboð, og útrokningin byggir bert á tær atkvøður, sum givnar eru fyri valevnislistum, ið taka undir við hesum flokkum, ella eru góðkendir sum listar floksins, smb. § 18, stk. 2. 
Stk. 3. Uppgjørt verður, hvussu nógvar atkvøður hvør flokkur hevur fingið tilsamans, og sum omanfyri tilskilað kann fáa eykaumboð. Samlaða atkvøðutalið hjá hesum flokkum verður býtt við talinum á teirra valdømisvaldu limum. Við hesum tali, sum soleiðis kemur fram, verða atkvøðutølini hjá flokkunum býtt, og við hesum roknihátti verður funnið, hvussu nógv av nevndu valdømisvaldu umboðnum hvør flokkur hevur rætt til at fáa í mun til atkvøðutalið. Geva teir við býti framkomnu býtingarpartar tilsamans, tá ið brøkarnir verða tveittir burtur, ikki nevnda tal av valdømisvaldum umboðum, verða teir størstu brøkirnir hækkaðir, til hetta tal er rokkið (hátturin við størsta brøki). 
Stk. 4. Hava allir flokkar í valdømisvalinum fingið tað soleiðis, sum teir í mun til teirra atkvøðutal hava rætt til, verður onki av eykaumboðunum at seta. Flokkur, sum ikki røkkur tað í stk. 3. nevnda meðaltal, sum er samlaði atkvøðutalið hjá flokkunum, býtt við talinum av valdømisvaldum, fær einki eykaumboð. Annars verður fyrisett á fylgjandi hátt, hvussu nógv eykaumboð verða at seta. 
Stk. 5. Við at býta talið av atkvøðum hjá hvørjum flokki við talinum av valdømisvaldum limum, flokkurin hevur fingið, verður roknað út, hvør av flokkunum, ið hevur tað lægsta talið av atkvøðum í meðal fyri hvønn lim. Hesin flokkur fær ikki nakað eykaumboð. Við meðalatkvøðutalinum hjá hesum flokki fyri hvørt umboð verður samlaða atkvøðutalið hjá hinum flokkunum (sum kunnu fáa eykaumboð) býtt, og verður soleiðis funnið, hvussu nógv umboð flokkarnir eftir hesum áttu at fingið, við tað at brøkur, hægri enn 1/2, verður hækkaður til 1. Frá samlaða talinum av umboðum, hesir flokkar áttu at fingið, verður drigið talið av valdømisvaldum, sum teir hava fingið, og útroknað verður hvussu nógv eykaumboð verða at seta, tó soleiðis, at hesi í mesta lagi kunnu verða 5. 
Stk. 6. Hesi eykaumboð verða býtt millum flokkarnar við rætti til eykaumboð á fylgjandi hátt: Samlaða atkvøðutalið hjá nevndu flokkum verður býtt við samlaða talinum av valdømisvaldum og eykavaldum tilsamans hjá somu flokkum. Við talinum, sum soleiðis kemur fram, verða atkvøðutølini hjá flokkunum býtt, og á henda hátt verður fastsett við størsta brøki sum grundarlag talið av umboðum, sum hvør av hesum flokkum hevur rætt til. Við frá hesum tali at draga teir umdømisvaldu, sum hvør flokkur hevur fingið, verður endaliga býtið av eykaumboðum til flokkarnar funnið. 

§ 33. Eykaumboðini, sum hvør flokkur hevur fingið, verða býtt til valdømini í mun til talið hjá flokkinum av óumboðaðum atkvøðum í hesum valdømum við nýtslu av størsta brøki sum grundarlag (smbr. § 32). Talið av óumboðaðum atkvøðum hjá einum flokki í einum valdømi verður funnið við at falda meðaltalið hjá flokkinum fyri hvørt umboð (umdømisvaldir og eykavaldir við talinum av valdømisvaldum hjá flokkinum í valdøminum og draga tað á henda hátt funna tal frá øllum atkvøðunum, flokkurin hevur fingið í valdøminum. 
Stk. 2. Er í einum valdømi, ið hevur rætt til eitt eykaumboð, einki ikki valt umboð á listanum hjá avvarðandi flokki, verður umboð floksins tikið úr tí valdømi, sum eftir reglunum í 1. stk. er næst til tað. 
Stk. 3. Eykaumboðini tilkoma valevnunum á viðkomandi listum eftir tali av persónligum atkvøðum. Standa atkvøðurnar á jøvnum, ger lutakast, sum landsstýri fyriskipar, av. 
Stk. 4. Aftaná at landsstýrið hevur framt býtið av eykaumboðunum, sendir landsstýrið teimum valbrøv. 

§ 34. Tá ið løgtingsmaður heldur uppat sum limur í tinginum og annars eftir reglunum í tingsins tingskipan kann ikki møta á fundum, kemur sum varamaður ikki valt valevni í sama valdømi, sum hevur mest av persónligum atkvøðum á listanum hjá viðkomandi flokki. Er einki tílíkt valevni, verður umboðið at flyta til valdømi, sum eftir reglunum í § 33 er næst til tað, og tað tilkemur tí ikki valda valevni, sum hevur mest av persónligum atkvøðum á listanum hjá viðkomandi flokki í hesum valdømi. Standa atkvøður á jøvnum, ger lutakast av. 

§ 39. Atkvøðugreiðslan er bert gildug, um hon fer fram við nýtslu av seðlum, fylgibrøvum og brævbjálvum, sum landsstýrið hevur útvegað. Atkvøðugreiðslan fer fram á tann hátt, at veljarin vendir sær til ein av teimum niðanfyri í stk. 2 tilskilaðu persónum. Aftaná at hava prógvað hvør hann er, fær hann flýggjaðan ein atkvøðuseðil við tilhoyrandi brævbjálva, fylgibrævi og størri brævbjálva. Á atkvøðuseðilin setur hann beinanvegin aftaná móttøkuna og uttan at nakar annar er hjástaddur antin navnið á einum valevni, sum er uppstillað í valdøminum, møguliga við tilskilan av flokki, ella navnið ella bókstavamerkingina hjá einum flokki, sum hevur valevni uppstillað í valdøminum. Beinanvegin aftaná at veljarin hevur greitt atkvøðu, leggur hann, uttan at nakar annar sær, hvussu hann hevur atkvøtt, atkvøðuseðilin í tann tilhoyrandi brævbjálvan og klistrar hann aftur. 

§44. Klagur um løgtingsval skulu vera løgtingsskrivstovuni í hendi innan kl. 10.00 tíggjunda yrkadag eftir valdagin.

	Broytingaruppskotið
Í løgtingslóg nr. 49 frá 20. juli 1978 um val til Føroya Løgting, sum seinast broytt við løgtingslóg nr. 27 frá 21. mars 2002 verða gjørdar hesar broytingar:
1) Heitið á løgtingslógini verður broytt til: “Løgtingslóg um val til Løgtingið”.

2) § 1 verður orðað soleiðis:
”§ 1. Løgtingið hevur 31 limir. Føroyar eru eitt valdømi.”
Yvirskriftin til kapittul IV verður orðað soleiðis: “IV. Løgtingsvalnevnd”
4) Í § 12 verða orðini: “fyri hvørt valdømi” strikað.

5) Í § 15, stk. 2, 1. og 2. pkt. verður “valnevndunum” broytt til: “valnevndini”, og í 3. pkt. verður “Hesar” broytt til: “Hendan”.
6) Í § 16, stk. 1 verða orðini “í øllum valdømunum” strikað.

7) Í § 17, stk. 1 verða orðini “í einum valdømi” strikað.

8) § 17, stk. 2 verður orðað soleiðis:

“Stk. 2. Ein valevnislisti má ikki hava fleiri valevni enn tíggju fleiri enn talið av løgtingslimum, ið veljast skulu. Um henda treyt ikki verður hildin, skal listin verða lýstur ógildugur.” 

9) Í § 17, stk. 4 verða orðini: “avvarðandi løgtingsnevnd” broytt til: “løgtingsval-nevndini”.

10) Í § 17, stk. 6 verða orðini “í ymsum valdømum ella” strikað.

11) Í § 18, stk. 1 verða orðini: “í sama valdømi” strikað.

12) Í § 18, stk. 2, 1. pkt. verður “viðkomandi løgtingsvalnevnd” broytt til: “løgtingsval-nevndini”.

13) Í § 29, stk. 3 verða orðini: “løgtingsvalnevndini í viðkomandi valdømi” broytt til: “formanninum fyri løgtingsval-nevndini”.
14) § 30, stk. 1 verður orðað soleiðis: “... Endaliga uppgerðin av valinum verður gjørd av løgtingsvalnevndini í seinasta lagi vikudagin aftaná valið.”
15) Í § 30, stk. 4 verða orðini: “í valdøminum” strikað.

16) Í § 31, stk. 1, 3. pkt. verður orðið “umdømisvaldum” strikað.

17) §§ 32 og 33 verða strikaðar.

18) Í § 34, 1. pkt. verða orðini: “í sama valdømi” strikað, og 2. pkt. verður strikað.

19) Í § 39, stk. 1, 4. pkt. verða orðini “í valdøminum” strikað tvær staðni.

20) Í § 44, stk. 1 verður “løgtingsskrivstovuni” broytt til: “umsiting tingsins”.

21) Í skjalinum við yvirliti yvir valstøð verður teigurin “valdømi” strikaður.



